
Forord

Vestlandsrådet er ein samrådings- og samhandlingsarena for dei fire fylkeskommunane på Vestlandet der vedtak blir gjort med fleirtalsavgjerd. Rådet skal:

· Styrkje utviklinga til beste for dei som bur i regionen

· Løyse felles utfordringar

· Aktivt påverke statlege rammeføresetnader 

· Kunne overta fleire og meir omfattande oppgåver som betre vil finna si løysing gjennom lokal kunnskap. 

Handlingsplanen er ikkje atomfemnande, men viser til dei viktigaste satsingane der ein vil arbeide med utviklingsarbeid på ein systematisk måte gjennom mål, strategiar og handlingsplanar/tiltak. Det er viktig å presisere at når det gjeld Vestlandsrådet sitt interessehevdande arbeid, legg temavalet i handlingsplanen sjølvsagt ikkje noko avgrensing i kva saker rådet vil ta opp. Dette vil vere avhengig av kva som til ein kvar tid er viktige saker for rådet.

Handlingsplanen for rådet er først og fremst eit styringsdokument for rådet sitt utviklingsarbeid. På nokre arbeidsområde og på nokre arenaer meiner vi det er rett å arbeide gjennom eit slikt samarbeidsorgan på ein systematisk måte. På det viset får vi ein regional meirverdi av arbeidet som er større enn det fylkeskommunane vil kunne få til kvar for seg. 

Dei ulike delane av handlingsplanen slik den no ligg føre har ei noko ulik form. Den er i stor grad overordna, og viser retning for Vestlandsrådet sitt arbeid. Arbeidsopplegg for gjennomføring av dei einskilde tiltaka må kome gjennom eigne saker i rådet.

Vi har kalla dette ein første generasjon handlingsplan. Handlingsplanen vil danne eit grunnlag for å drøfte og skape regionale partnarskap rundt aktiviteten i Vestlandsrådet og gjere det mogeleg å trekke inn dei vi reknar for å vere våre viktigaste partnarar i ei vidareutvikling av planen.

Innleiing

Kvifor Vestlandsrådet

Vestlandet er ein ressursrik og sterk region med gode levekår. Regionen står for ein vesentleg del av dei verdiane som blir skapt i Noreg. Næringslivet er internasjonalt orientert og på mange områder i teten internasjonalt.

Dei fire fylka står ovanfor mange av dei same utfordringane når det gjeld nærings- og befolkningsutvikling, og desse utfordringane heng saman. For å kunne utvikle eit konkurransedyktig næringsliv må det leggast til rette for at folk ønskjer å slå seg til her. Dermed blir levekår, sysselsetting, kompetanse, kultur og miljø viktige. Vidare må kommunikasjonane fungere både internt og mot omverda.

Vestlandet har ein felles identitet. Vestlendingen, med m.a felles språk og kultur, historisk forankring, bunden saman av sjøen som næringsveg og som ferdselsåre, internasjonalt orientert gjennom kultur og handel. Dette har skapt ein felles identitet og sterke marine og maritime miljø på Vestlandet. Vestlandet har samstundes ein energiproduksjon av stor nasjonal betydning, og er ein viktig industri- og reiselivsregion i nasjonal målestokk. Landbruket er også viktig for store delar av regionen. Derimot har regionen relativt sett ei låg sysselsetting innan dei tenesteytande næringane.

Vi meiner at eit meir samla Vestland vil gi eit betre grunnlag for å utvikle ein konkurransedyktig nyskapande region basert på ein heilskapt innovasjonspolitikk. Dette arbeidet skal skje i nært samspel med andre utviklingsaktørar i regionen.

I dette perspektivet kan korkje storbyregionane eller statlege etatar åleine ivareta heilskapsperspektivet

Vi meiner at eit meir samla Vestland vil gje innhald til nærleiksprinsippet gjennom at det representerar eit avgjerdsnivå som ligg nærare borgarane og kommunane enn det nasjonale nivået, noko som igjen vil kunne være med å  styrkje folkestyret. Dei regionalpolitiske verkemidla som krev lokalt skjønn må difor styrast av regionen sjølv. Eit samarbeidande Vestland vil betre kunne samordne den regionale utviklinga mellom fylkeskommunane Regionen kan sikre ei betre og meir effektiv forvalting gjennom lokal kunnskap som dei sentrale styresmaktene. Vi vil  stå sterkare og lettare få gjennomslag i høve til nasjonale styresmakter og andre organ og  bli ein meir attraktiv samarbeidspartnar både nasjonalt og internasjonalt. 

Ein samla Vestlandsregion vil kunne ta på seg eit større ansvar for regional utvikling og ressursfordeling gjennom å overta statlege oppgåver og verkemiddel. Dette gjeld særleg områda samferdsel, utdanning, forsking, kultur, planlegging og ressursforvalting.
Kva er Vestlandsrådet

Fylkeskommunane på Vestlandet har tradisjonar for eit tett og godt samarbeid på ei rekkje felt. Fylkestinga i Rogaland, Hordaland og Sogn og Fjordane vedtok i 2001 å utgreie grunnlaget for eit enda nærare samarbeid. Med bakgrunn i dette gjennomførte Rogalandsforskning, Vestlandsforsking og Møreforsking utgreiinga ”Vestlandsutredninga”. I eit fellesmøte fann fylkesutvala i dei tre fylka utgreiinga som eit godt grunnlag for vidare arbeid med å utvikle Vestlandsregionen. Hausten 2002 blei Møre og Romsdal med i førebuingane. 

Vestlandsrådet ble konstituert 8. januar 2003.

Vestlandsrådet er eit interfylkeskommunalt samarbeidsråd oppretta med heimel i Kommunelova § 27, og er drive av Rogaland, Hordaland, Sogn og Fjordane og Møre og Romsdal fylkeskommunar.

Rådet består i alt av 20 fylkespolitikarar, 5 frå kvart fylke. Representantane er valde av og blant fylkestinget sine medlemar. Leiinga av Vestlandsrådet skal gå på omgang med intervall på om lag eit år. Fylkesordførar i det fylket som har leiarskapet er leiar for rådet. Fylkesrådmannen i same fylke har ansvar for å leia sekretariatet, og har innstillingsrett til rådet. Det daglege ansvaret for rådet si verksemd blir utført av ei sekretariatsgruppe med eit medlem frå kvart fylke, og av fire ansvarsgrupper, eitt innan kvar av satsingsområda i handlingsplanen.

Kva vil Vestlandsrådet 

VISJON


Mål for Vestlandsrådet

Fylkeskommunane på Vestlandet skal gjennom forpliktande samarbeid innan nærare definerte område:

· styrke utviklinga til beste for dei som bur i regionen

· løyse felles utfordringar for Vestlandet

· aktivt påverke statlege rammeføresetnader

· kunne overta fleire og meir omfattande oppgåver som betre vil finna si løysing gjennom lokal kunnskap.

Eit slikt utviklingsorientert, faglig og politisk samarbeid skal styrkje Vestlandsregionen både nasjonalt og internasjonalt.

Vestlandet

Befolkning 

Vestlandet har om lag 26 % av folketalet i landet og omfattar 18 % av arealet. I gjennomsnitt er landsdelen tettare folkesett enn landet under eitt, men Vestlandet er likevel meir prega av spreidd busetting og småsamfunn. 

Folketalet i landsdelen har over tid auka litt meir enn gjennomsnittet for landet elles, mest på grunn av høgare fødselstal. Rogaland og Bergensregionen har i periodar hatt stor tilflytting og dermed sterk folkevekst.

I alt kan det definerast rundt 20 bu- og arbeidsmarknader på Vestlandet. Desse er dels overlappande, og det er kommunar som må seiast å ikkje klårt å høyre til eit felles bu- og arbeidsmarknad rundt eit klårt definert senter. Dei fleste av desse bu- og arbeidsmarknadsregionane er relativt små. 

St.meld nr. 31 (2002-03) Storbymeldinga definerer Bergen og Stavanger som to av i alt 6 storbyer, eller landsdelsentra i Noreg. Vidare definerer meldinga 16 store byregionar i landet, av desse ligg 8 på Austlandet, og 4 ligg på Vestlandet. Dei fire på Vestlandet er (slik dei er definerte i Storbymeldinga):

Bergen (338.600 innbyggjarar)

Stavanger (261.500 innbyggjarar)

Haugesund (62.300 innbyggjarar)

Ålesund (58.700 innbyggjarar)

Over 60 % av befolkninga på Vestlandet bur i desse 4 byregionane, og i overkant av 50 % bur i dei to største byregionane.

Gode levekår

Jamt over har Vestlandet færre registrerte levekårsproblem enn landet elles, og den gjennomsnittlege levealderen er litt høgare enn elles i landet.

Vanskelege kommunikasjonar

Dei mange fjordane og øyane gjer Vestlandet særleg avhengig av transport sjøvegen, og det er dyrt og vanskeleg å bygge vegar. Dei seinare åra har likevel kommunikasjonsmønsteret i store deler av landsdelen vore i endring gjennom bygging av nye vegsamband. Men landsdelen har framleis store utfordringar når det gjeld kommunikasjonar, m.a. har Kyststamvegen framleis 8 ferjesamband. 

Medan godstransport og eksport i stor utstrekning går med båt til kontinentet, er persontransport og intern godstransport meir og meir prega av landevegane. Desse går i svært liten grad sør- nord som kystferdsla, men aust-vest og er med på å skape ei større avhengigheit av Austlandet kommunikasjonsmessig. Biltransport nord-sør er kostbart (ferjer, bompengar) og tidkrevjande.

Olje, industri, fiske og fiskeoppdrett

Næringslivet på Vestlandet skil seg frå store deler av landet elles gjennom eit sterkare innslag av industri. Den oljerelaterte industrien er særleg viktig, og størst i Rogaland. Annan industri med tilknyting til dei maritime næringane har landsdelen også mykje av, ikkje minst på Nordvestlandet. Den gode tilgangen på elektrisk kraft har gjeve grunnlag for m.a. tekstilindustri og kjemisk industri. Det finst også viktige verksemder innanfor andre industrigreiner; som møbelindustri, telekommunikasjonar og landbruksmaskiner.

Rogaland er mellom dei viktigaste landbruksfylka i landet målt i både i sysselsetting og i produksjonsverdi. Både Sogn og Fjordane og Møre og Romsdal har ei høgare del av si sysselsetting i landbruket enn landsgjennomsnittet. 

Fiskerinæringane er viktige på store deler av Vestlandskysten, særleg i Møre og Romsdal. Ålesund og Måløy er dei kanskje viktigaste sentera for norsk fiskeeksport.

Dei tenesteytande næringane har ikkje fullt så stor betydning på Vestlandet som elles i landet, særleg om ein samanliknar med Oslo. Dette gjeld særleg for forretningsmessig/ privat tenesteyting” (finans, data, konsulentverksemd, ”frie yrke”). Vestlandet har likevel ein del tenesteytande verksemd knytt til det maritime miljøet. Særleg Bergen, men også Stavanger og nokre andre stader, har viktige utdannings- og forskingsinstitusjonar. Finans og shipping er framleis viktige næringar, særleg i Bergen, men på grunn av ”filialisering” er betydninga kanskje mindre enn før. Dei vestlandske fjordane er ein stor turistattraksjon, noko som gjer turisme til ei viktig næring, særleg i ein del fjordbygder – og i Bergen.

Figuren viser kor stor andel av landet sine sysselsette i ulike næringsgrupper som arbeider i eitt av dei fire vestlandsfylka.

Store deler av Vestlandet har hatt relativt låg arbeidsløyse, men dei seinare åra har arbeidsløysa vore aukande på grunn av reduksjonane i oljetilknytta aktivitetar og generelt dårlegare konkurransesituasjon for øvrig industri.

Stor eksport

I 2002 sto Vestlandet for 1/3 av all eksportverdi av tradisjonelle varer (utanom olje og gass) i landet. Ein stor del av eksporten frå Hordaland, og i mindre grad Rogaland, er ”brenselstoff”, som hovudsakeleg består av produkt frå oljeraffineria. Fiskeeksport er særleg viktig i Sogn og Fjordane og Møre og Romsdal. Vestlandet står for meir enn halvparten av den norske eksporten av brenselstoff og fisk.

Figuren viser korleis eksporten frå vestlandsfylka fordeler seg på dei kategoriane som eksportstatistikken er delt opp i. ”Bearbeidde varer”: industrivarer unnateke brenselsstoff og næringsmiddel.

Bergen: Mange studentar og mykje forsking

Det vert brukt mindre til forsking og utvikling (FoU) på Vestlandet enn gjennomsnittet for landet. Hordaland ligg litt over landsgjennomsnittet, noko som skuldast Universitet i Bergen. I dei andre Vestlandsfylka er det næringslivet som står for hovuddelen. Særleg Rogaland har ein høg FOU-andel innnan næringslivet. Heile 45 % av dei norske utgiftene til FoU vert brukt i Oslo/ Akershus.

Talet på studentar (høgare utdanning) ved universitet og høgskular på Vestlandet har dei seinare åra auka litt sterkare enn for landet. Men andelen studentar i vestlandsfylka er framleis noko lågare enn landsdelen sin andel av folketalet. I Hordaland har likevel relativt mange studentar; 14,5 % av studentane i landet studerer ved ein lærestad i dette fylket. Universitetet i Bergen er med ca. 16500 studentar (2002) den største utdanningsinstitusjonen på Vestlandet og den tredje største i landet.

Fortsett stor sentralisering til Oslo

Arbeidet med omstilling og fornying av statsadministrasjonen ser så langt ikkje ut til å ha bidratt til å redusere sentraliseringa. Frå 2000 til 2002 auka talet på tilsette i den sentrale statsadministrasjonen i Oslo med 1800. I den same perioden gjekk talet på statstilsette ned med 1500 i dei fire vestlandsfylka. 

Vestlandet, og alle fylka i landet unnateke Oslo og Akershus, er underrepresenterte i statlege styre, råd og utval. Dette tilfredsstiller ikkje Staten sine eigne mål om å sikre innsyn, deltaking og medverknad i slike ”kollegiale” organ gjennom å sørge for at dei er mest mogleg breitt samansette m.a. geografisk.

Figuren viser at medan Oslo/ Akershus har 21,8 % av folketalet i landet, er heile 46 % av alle faste medlemer i statlege styre, råd og utval busette i desse fylka. Vestlandet har 25,9 % av folketalet, men berre 14,1 % av faste medlemer i ”kollegiale” statlege organ. 2001.

Programområda

Næringsutvikling og innovasjon

Næringslivet, kompetansemiljøa og det offentlege er vanlegvis dei tre aktørane som ein reknar med speler dei viktigaste rollene i å få til nyskaping, innovasjon og næringsutvikling i ein region. Ei første utfordring vil bli å finna ut kva for ein rolle det offentlige bør spela i ein slik samanheng. Målet vil vera å få lagt til rette for utvikling av eit konkurransedyktig og vitalt næringsliv. 

Vestlandet er ein stor råvare- og verdiskapingsregion, som står for om lag 40 % av den eksportretta industrien i landet. Dette er industri som er svært konkurranseutsett og som står overfor store utfordringar i tida framover. 

Internasjonale erfaringar kan tyde på framtidig vekstkraft er avhengig av at det er eit stort sentrum med eit variert arbeids- og næringsliv. Byane er innfallsporten til mange internasjonale trendar og er sentre for kapital. Særleg tenesteytande næringar og kompetansenæringar er sentrale i storbyane. Utviklinga i kunnskapsintensive tenester er basert på samankopling av kunnskapsblokkar mellom ulike bransjar. Dette krev ein variert og samansett arbeidsmarknad med sterke kompetansemiljø og internasjonale forgreiningar. Det er grunn til å tru at i den nye internasjonale kunnskapsøkonomien vil byane, og ikkje minst samankopling mellom ulike bysystem (polysentrisk utvikling) spele ei heilt avgjerande rolle. Mykje av vekstkrafta vil difor liggje i dei store byområda. 
Byane er også sentrale som kulturelle og handelsmessige sentra. Mykje av sysselsettinga i  framtida vil truleg kome innan kultur- og underhaldningssektoren, der byane er dei tyngste aktørane og har dei fleste av dei store kulturinstitusjonane.

Vestlandet består av mange små bu- og arbeidsmarknader, med dårleg utvikla kommunikasjonar mellom dei, men med nokre få (i norsk målestokk) store sentra. Ein del lokalsamfunn på Vestlandet ligg for langt unna og har eit næringsgrunnlag der dei ikkje vil kunne nytta vekstkrafta som ligg i byane. Desse er småskala- samfunn, mange av dei er høgst oppgåande og livskraftige sjølv om dei ligg utanom influensområda til storbyane. Vestlandet er i stor mon bygd opp rundt slike lokalsamfunn. Det er naudsynt å utvikle strategiar som utviklar desse samfunna også vidare på deira premissar.

Sjøretta aktivitetar har vore og er sjølve bærebjelken for samfunnslivet i dei fire vestlandsfylka. Dette har også skapt tre av dei sterkaste næringsklyngene i Noreg, som er marine næringar, maritime næringar og petroleumsnæringane. Utvikling og lokalisering av desse næringane skjer både i byane og i distrikta rundt. Kvar for seg er desse næringsklyngene svært internasjonalt orienterte, utsett for internasjonal konkurranse og påverka av internasjonale og nasjonale rammevilkår. Næringane har også eit stort potensiale for vidare verdiskaping, noko som krev ei medviten innsats innan forsking og utvikling. Tilgangen på eigna areal vil truleg bli ein avgrensande faktor for utviklinga av dei sjøretta næringane.

Men ein skal heller ikkje gløyma at mange av bedriftene er kjenneteikna av at dei er relativt små og ikkje ligg i ei naturleg næringsklynge. Prosessindustrien spelar ei viktig rolle i vår landsdel og er ryggmergen i fleire lokalsamfunn på Vestlandet. Vestlandet er også viktig som energiprodusent.

Landbruksbasert næringsliv og reiseliv er andre grunnpilarar som spelar ei avgjerande rolle for det busetnadsmønsteret som vi har i dag. Det ligg eit stort potensiale for næringsutvikling i skjeringspunktet mellom natur og kultur og næring.

I vidareføringa av denne handlingsplanen vil Vestlandsrådet arbeida med å få ein oversikt over tilhøva i dei viktigaste næringane våre – først og fremst med tanke på å identifisera område som kan ha behov for og nytte av offentleg engasjement og kva type engasjement det er behov for. Dette vil danne grunnlag for å utforme ein regional- og næringspolitikk for Vestlandet. 

Denne handlingsplanen legg til grunn at Vestlandsrådet skal ta utgangspunkt i dei sterke næringsklyngene i si satsing innan næringsutvikling og innovasjon. Vestlandsrådet skal arbeide for at desse næringane får rammevilkår som er internasjonalt konkurransedyktige. Vidare for at kommunikasjonar både internt i regionen og mot marknadene skal betrast. Det bør òg utviklast strategiar i handlingsplanen for korleis industrien kan gjerast meir robust med tanke på å møte utfordringane dei næraste åra – både prosessindustrien og småskalaindustrien.

Vestlandsrådet skal òg bidra til at regionen får tilgang til kunnskap og kompetanse, og til at det blir bygd vidare nettverk mellom næringsliv og kunnskapsinstitusjonar. Det skal også arbeidast med å redusere risikofaktorane knytt til forureining av havmiljøet.

Vi vil 

· Utarbeide ein regional- og næringspolitikk for Vestlandet basert på lokale og regionale føresetnader og fortrinn. 

· I første omgang særleg prioritere å arbeide med vidare utvikling og rammevilkår innan dei marine, maritime og petroleumsretta næringane.

· Skape møteplassar for å utvikle viktige næringar på Vestlandet vidare i eit samarbeid med næringslivet, kompetansemiljø, dei store og mellomstore byane og andre viktige aktørar

· Arbeide aktivt for å oppnå sikrare sjøtransport langs kysten

· Ta initiativ til ny stortingsmelding om oljevern der eit element bør vere flytting av Kystverket si beredskapsavdeling mot akutt forureining til Vestlandet

· Arbeide for å auke den offentlege og private finansielle FoU-innsatsen for å utvikle næringsgrunnlaget på Vestlandet monaleg

Marine næringar

Havbruk har eit stort potensiale som framtidsnæring i Noreg, både når det gjeld vidare utvikling av laksefisk og i produksjon av andre marine artar. Men dette krev ei omfattande og målretta satsing innan FoU. Arealet er i ferd med også å bli ein avgrensande faktor, særleg ved etablering av havbeite som ny næring. Det er få etablerte kanalar for kapitaltilførsel til næringa. Fiskerinæringa er sentral for sysselsetjing og busetnad langsetter kysten. Det er overkapasitet både innan kystfiskeflåta og havfiskeflåta, og næringa står truleg ovanfor ei omfattande omstrukturering. 

Vestlandsrådet skal arbeide for at det skjer ei berekraftig vekst og verdiskaping i havbruksnæringa, og arbeide for eit reint hav som kan gje grunnlag for trygg sjømat frå Vestlandet. Arealbruken må bli optimal, som krev ei styrking av den kommunale kystplanlegginga. Vi skal arbeide for at det fortsett blir ei høg innovasjonstakt i dei marine næringane, og at både havbruksnæringane og fiskeri er internasjonalt konkurransedyktige også i framtida. 

Vi vil:

· Ta initiativ til at kommunane får betre økonomiske incitament for å legge til rette for utvikling av havbruksnæringa.

· Sterkare offentleg kapitalinnsats gjennom SND, og spesielt overfor oppdrettsbedrifter som satsar på oppdrett av nye artar.

· Arbeide for at fiskeflåten får økonomiske rammevilkår som gjer det mogleg å byggje opp eigenkapital i samband med fornying av flåten.

· Arbeide for auka marknadstilgang for norske fiskeprodukt og for auka marknadskompetanse.

Maritime næringar

Dei maritime aktivitetane på Vestlandet er ei relativt komplett næringsklynge som har utvikla seg over lang tid med utgangspunkt i dei naturgitte fordelane knytt til den lange kysten. Dei maritime næringane, og særleg verftsindustrien, har den seinare tida hatt vanskelege rammevilkår og tung internasjonal konkurranse. 

Vestlandsrådet skal arbeide for å halde på og vidareutvikle ei sterk og framtidsretta maritim næringsklynge på Vestlandet, der ein størst mogleg del av dei maritime bedriftene si verdiskaping skal skje i Noreg. Det skal arbeidast for at rammevilkåra for bedriftene er like dei som elles gjeld i Europa. Bedriftene må få gode finansieringsordningar. I samarbeid med kunnskapsinstitusjonane skal det arbeidast for ei høg innovasjonstakt i næringane. 
Vi vil

· Følgje med i iverksetjinga av EU’s 8. direktiv for skipsbygging med særleg vekt på økonomisk støtte til omstrukturering og innovasjon.

· Arbeide for å betre tilgangen til langsiktig og risikoviljug kapital til dei maritime næringane. 

· Sikre at dei statlege og fylkeskommunale utdanningstilboda på Vestlandet og landet elles ivaretek dei maritime næringane sine kompetanse- og rekrutteringsbehov i åra som kjem. 

· Ta initiativ til eit program for bygging av statleg finansierte farty som til dømes kystvaktfartøy og ferjer drivne av naturgass.

· Arbeide for å gjeninnføre statleg garanti for byggjelån gjennom GIEK.

Petroleumsretta næringar

Olje og gass er den største næringa i Noreg målt i verdiskaping. Ressursane i Nordsjøen er i dag i stor grad utnytta, og aktivitetane på norsk sokkel er i ferd med å bli flytta nordover. Drifta av felt i Nordsjøen er i ei omstillingsfase, der nye ressursar kan utvinnast med ny teknologi, avstand til felta betyr mindre enn før, og det er mogleg å drive installasjonar frå landbaserte anlegg. 

Vestlandsrådet skal arbeide for å sikre ei langsiktige utviklingsbane for norsk petroleumsverksemd. Samtidig må vi ha ei berekraftig utnytting av petroleumsressursane. Aktiviteten og verdiskapinga i petroleumsverksemda og tilknytte verksemder skal vere høg også i framtida. Infrastrukturen må byggjast ut slik at ny bruk av gass blir mogleg til transport, industri og hushaldningar på Vestlandet. Det må vere ei høg innovasjonstakt i dei petroleumsretta næringane i samvirke med kunnskapsorganisasjonar på Vestlandet. 

Vi vil

· Leggje til rette for innanlands distribusjon og bruk av gass i næringsliv og hushald.

· Auke bruken av gass i sjø- og landverts transport gjennom bruk av ulike incitament.

· Sikre at utdanningstilboda ivaretek dei petroleumsretta næringane sine kompetanse og rekrutteringsbehov.

· Auke den offentlege finanserte FoU- innsatsen mot petroleumretta verksemd, og særleg miljøvenleg gassteknologi og CO2 – utnytting og – handtering.

Samferdsel

Fylkeskommunane har viktige oppgåver innan regional utvikling. Eit godt og samanhengande transportnett er ein føresetnad for å auke verdiskapinga og å utvikle robuste arbeids- og bustadregionar. Det er viktig å sjå samferdsle knytt til veg, luft, sjø og jernbane i samanheng. Veg- og transportsektoren må ein og sjå i samanheng med andre sentrale område som miljø, befolkningsutvikling, arealforvaltning og næringsutvikling. 

Som innspel til NTP 2006-2015 kom dei fire Vestlandsfylka fram til følgjande felles hovudstrategiar:

· Trygge transportvilkår og robuste bu- og arbeidsmarknadsregionar. 
· Ein direkte nord-sør retta transportkorridor
· Utvikle byområda som knutepunkt
· Auka satsing på naturgass i transportsektoren
· Betra rammevilkår for luftfarten på Vestlandet

PRIORITERTE ARBEIDSOPPGÅVER 

Overtaking av statlege transportoppgåver

Vestlandsrådet (her fylkeskommunane Sogn og Fjordane, Hordaland og Rogaland) tek over ansvaret for store oppgåver innan samferdsel frå 01.01.2004. Desse oppgåvene femner om planlegging, prioritering av investeringsmidlane knytt til øvrig riksvegnett, og anbodsprosess og prioritering av midlar til ferjene på øvrig riksvegnett. 

Overføring av desse transportoppgåvene til det regionale nivået vil styrke fylkeskommunane i si utviklingsrolle, og det vil være eit mål å få til betre integrert planlegging av samferdsel opp mot andre sentrale regionale utviklingsoppgåver. 

Vi vil:

· Styrka det regionalpolitiske grepet ved at transportpolitiske avgjerder vert eit regionalpolitisk ansvarsområde

· Ta del i utforminga av  ein felles og samordna prioritering innan veg- og ferjesektoren på Vestlandet gjennom vedtak i Vestlandsrådet

· Sjå til at omorganiseringa og regionaliseringa i Statens vegvesen også får regionalpolitiske gevinstar

· Bidra til å styrke vilkåra for heilskapleg planlegging, prioritering og utvikling av transporttilbodet i landsdelen på tvers av ulike sektorgrenser

Nasjonal transportplan

Fylkeskommunane har tidlegare gjeve innspel til Nasjonal transportplan (m.a. Vestlandspakken og Vestlandet – Strategiske analyser for Nasjonal Transportplan 2006-2015). 

Vestlandsrådet skal føre vidare og styrke dette samarbeidet. For å oppnå ein betre utvikling i samferdsla på Vestlandet vert det viktig at dei fire fylkeskommunane/Vestlandsrådet står samla bak innspel som fokuserer på Vestlandet sine særskilde utfordringar på dette området både i forhold til sentrale strøk og i forhold til distriktet sitt eige transportbehov. 

Nasjonal transportplan legg opp til at ”korridoromgrepet” vert sentralt. Dette omgrepet viser til eit nasjonalt, overordna transportnettverk, med spesielt fokus på dei lange transportane, særleg transport av gods. I pågåande revisjon av NTP (2006-2015) har ei tverretatleg arbeidsgruppe laga ei eiga transportkorridorutgreiing med framlegg til strategiar for korridorane. Rapporten hevdar at det ei vidareutvikling av nord-sør-korridoren på Vestlandet (Kyststamvegen) saman med ei optimalisering av hamnetilbodet ikkje vil endre dagens Oslo-sentrerte transportmønster i særleg grad. Skal Vestlandet klare å sikre norske eksportinntekter i framtida, må landsdelen få betre direkte tilgang til marknadene på kontinentet utan å måtte ta vegen om Oslo. Dette krev oppbygging av eit overordna transportnett av korridorar og knutepunkt.

Farvatnet ved Stad i Sogn og Fjordane er rekna som eit av de mest værutsette på norskekysten. Stad skipstunnel er difor eit viktig samferdle- og sikkerheitssprosjekt. 85 prosent av skipsfarten, som i dag går forbi Stad, vil kunne nytta skipstunnelen. Kystdirektoratet har i eit forprosjekt vist at det er samfunnsøkonomisk lønsamt å gjennomføre tiltaket. Reisevaneundersøkingar viser også at det er et stort ikkje-utnytta potensiale for hurtigbåttrafikk mellom Bergen og Ålesund, noko som krev ei realisering av Stad Skipstunnel. Realisering av dette vil også bety mye for tryggleiken for små fartøy.

Vi vil:

· Arbeide vidare med å utvikle samarbeidet på Vestlandet mellom de fire fylkeskommunane innan samferdsleområdet, og etablere et partnerskap med aktuelle instansar 

· Klargjere og dokumentere transportvilkåra på Vestlandet i dag og transportbehova framover, særlig kyststamvegen, hamnestrukturen og ferjesambanda på Vestlandet.

· Framheve at ei vidareutvikling av nord-sørkorridoren (Kyststamvegen) på Vestlandet er ei strategisk satsing som heile landet vil ha nytte av.

· Gjennom felles innspel til NTP arbeide  for at Vestlandet får meir ressurser til utvikling av eit tenleg transportnett.

· Klargjere og dokumentere transportvilkåra på Vestlandet i dag og transportbehova framover.

· Arbeide for at Vestlandet blir knytt tettare saman med ein skipstunell ved Stad for å ”fjerne” den farlegaste kyststrekninga i Norge 

Kollektivtilbodet på Vestlandet

Vestlandsrådet skal arbeide for å betre kollektivtilbodet på Vestlandet og gjere det enklare å reise. Dette gjeld spesielt innan flytransport og busstilbodet, og når det gjeld overgangen mellom ulike transportformer. Stad skipstunnel som er nemnt eit anna sted i handlingsplanen, er også sentralt for å vidareutvikle hurtigbåtnettet.

Dagens sentraliserte transportmønster innan flytransport via Gardermoen er ikkje tenleg for Vestlandet. Dette gjeld både internt i regionen og mot utlandet. Det interne flysambandet på Vestlandet er i dag for dårleg. Rutetilbodet og frekvensen både internt og ut av regionen er mangelfullt. 

Det har vist seg at dagens ordning med ei sentral styring av flyplassane via Avinor ikkje er ei god nok løysing for dei større flyplassane. For drift/styring av dei største flyplassane i Norge opererer ein med ulike modellar. Det er ei ordning for Gardermoen, ei for Torp og e for t.d.. Flesland og Sola. Desse to siste ligg inne i den store sekken til Avinor, og dette gjer at utbygging av infrastrukturen her ikkje greier å følgje med trafikkauken og vert dermed eit hinder for utviklinga av desse flyplassane.

Dei regionale flyplassane har ein viktig funksjon i forhold til stamflyplassane. Luftfartstilsynet er i ferd med å revidere forskriftene om utforming av store flyplassar. Dersom det reviderte framlegget til forskrifter blir vedteke, vil dette kunne få store negative konsekvensar for de regionale flyplassane. Dette gjelder spesielt for Sogn og Fjordane og delvis Møre og Romsdal.

Møre og Romsdal fylkeskommune er med i interregprosjektet SEAPLANE som m.a. har som hovudmål å analysere og utarbeide strategiar for utvikling av flyplassane i dei aktuelle deltakarregionane. Røynslene frå dette prosjektet vil ha overføringsverdi for Vestlandet totalt.

Fjordbussen er eit konsept basert på dagens langruter og lokalruter på Vestlandet. Ideen er å knytte desse saman til gjennomgåande bussruter og ha ei felles profilering av disse. Konseptet er avhengig av samarbeid mellom fylka på Vestlandet og eventuelt ulike busselskap som trafikkerer i områda. Dei aller fleste av disse busstilboda finst i dag, og dermed vil det vere ein god nok økonomisk basis. Ved å nytte Fjordbussen skal ein kome seg inn til ulike knutepunkt for buss, båt, fly eller tog. 

”Reis i Vest” er etablert som et samarbeidsprosjekt mellom fylkeskommunane Rogaland, Hordaland og Sogn og Fjordane i samarbeid med transportselskap og departementet/direktorat. Visjonen for arbeidet er å forenkle det kollektive transportopplegget på Vestlandet, samstundes som det er venta å kunne oppnå ei rekke synergiar ved eit utvida samarbeid på dette området. Pr. i dag har fylkeskommunane i Rogaland, Hordaland og Sogn og Fjordane halde fast på ein felles visjon, men at gjennomføringa og tempoet i arbeidet er noko ulikt. Vestlandsrådet bør ha ei pådrivar- og koordinerande rolle i den vidare framdrifta av dette prosjektet. 

Vi vil:

· Sikre eit betre intern flyrutetilbod mellom dei fire Vestlandsfylka, og arbeide for fleire internasjonale flygingar til og frå Vestlandet knytt opp mot det regionale flynettet.

· Sikre stamflyplassane tilstrekkeleg kapasitet og utvikle et transportmønster i luftfarten som er tenleg for Vestlandet både innan landsdelen og til utlandet 

· Arbeide for vidare satsing på dei regionale flyplassane. 

· Ta initiativ til at det vert arbeidd ut ei samla vurdering av luftfarten på Vestlandet med tanke på å komme fram til forslag til løysingar som tek betre vare på Vestlandet sine behov og interesser. 

· Etablere eit samanhengande nettverk av ekspressbussar for indre deler av Vestlandet.

· Reise enkelt saman i vest; dvs. kunne nytte eitt betalingskort på alle kollektive transportmidlar på Vestlandet.

Ny kulturpolitikk for Vestlandet

Norsk kulturpolitikk er i dag sentralistisk og statleg. Regionalisering slik vi kjenner den frå den europeiske debatten viser ikkje att i Noreg. Det tyder samstundes at det i dag heller ikkje skjer noko regionalisering av norsk kulturpolitikk. 

Med aukande sentralisering vert det viktig å etablere sterkare regional identitet. 

I motsetnad til dagens sentralstyrte politikk - som synest å auke i styrke - må kulturpolitikken i framtida styrast, planleggjast og tilretteleggast regionalt. Ei av dei store utfordringane er å få til ei reell regionalisering, ikkje berre ei ny konsentrering utanfor statsapparatet. Visjonen er derfor at ein no maktar å etablere ein eigen sjølvstendig regional kulturpolitikk i samarbeid mellom fylkeskommunane på Vestlandet. Får ein dette til, vil det vere ei nyskaping i norsk kulturpolitikk.

Vi vil eit regionalt partnarskap / avtalebasert styring innan deler av kultursektoren, då norsk kulturliv er avhengig av det lokale og regionale samarbeidet. Kulturfeltet eignar seg godt til slik utprøving, og derfor har ein og god erfaring med regionalt utviklingsarbeid på dette feltet. Det ligg såleis godt til rette for eit pionerprosjekt her andsynes sentrale styresmakter. 

I tillegg til å vidareføre kulturpolitiske mål, men innanfor ei ny sjølvstendig regional kulturpolitisk ramme, må ein òg ha som eit overordna mål å skape frie, kreative og utfordrande kulturmiljø. Dette har med mangfald å gjere.

Ein viktig strategi vil vere å flytte sentralstyrt makt og midlar til fylkeskommunane på Vestlandet. 

Vi vil

· Arbeide for å få overført makt, mynde og midlar frå sentralstyresmaktene til Vestlandsregionen.  Vi ser m.a. føre oss at dette kan gjerast på desse områda: Spelemidlane, kulturhusmidlane, midlane til FRIFOND, midlane til Den kulturelle skulesekken og midlar på ABM-feltet.

· Det må gjerast ei kartlegging av dei oppgåver som i dag er tufta på eit Vestlandssamarbeid. Desse oppgåvene må vurderast m.a. med tanke på å betre kvaliteten på dei anten det gjeld målformulering, organisering og finansiering. Dei samarbeidstiltaka og – institusjonane som gjeld heile eller delar av Vestlandet er til dømes fartøyvern, IKT, Vestnorsk Jazzsenter, Vestform ,Vestlandsutstillinga og Bokbåten Epos.

· Arbeide tettare med oppgåver som fylkeskommunane i dag arbeider med, men som bør kunne organiserast og planleggjast gjennom eit breiare samarbeid. Dette gjeld t.d. kunstfeltet, ABM-feltet, kulturnettet, Den kulturelle skulesekken, idretts- og anleggssatsinga, musikksatsinga, opera osb. 

· Sikre og etablere møteplassar både for produsentar, utøvarar, institusjonar, organisasjonar,  politikarar og administrasjon på ulike plan. Det bør vere eit mål å etablere ein eigen Vestlandskonferanse, helst årleg. Dette vil vera ein viktig føresetnad for å byggja nettverk på kulturfeltet.

· Vestlandsrådet må legge til rette for ei langt sterkare satsing på film i landsdelen. Det må arbeidast for både å få fleire filminnspelingar hit og å styrke filmproduksjonsmiljøet som no gjer seg stadig meir gjeldande i landsdelen.  

Internasjonalt arbeid

Vestlandet er ein internasjonalt orientert region.  Kulturelt og historisk er vi knytte til det nordiske felleskap og til sambandet i nordsjøregionen.  Økonomisk sett bidrar Vest-Noreg vesentleg til nasjonal valutainntening. På miljøsida er ikkje minst Nordsjøen sin miljøtilstand

avgjerande viktig for landsdelen si framtid.

Vestlandsrådet sitt internasjonale engasjement er først og fremst eit virkemiddel for å nå dei måla som blir prioritert i handlingsprogrammet.

EU utvidar stadig samfunnsområde som vert del av overnasjonal politikkutforming.  M.a. med dette som bakgrunn, har regionane fått større rolle og auka makt.  Regionane i Europa gjennomfører i aukande grad utviklingsoppgåver saman på tvers av landegrenser og delfinansiert gjennom europeiske program.  Vestlandsfylka er både påverka av ulike direktiv og kan delta i utviklingsarbeidet gjennom EØS-avtalen.  Vestlandsrådet skal vere ein  aktiv aktør i dette arbeidet.  Med eit samla folketal på 1,2 mill vil regionen kunne bli oppfatta som ein svært interessant samarbeidspart i utviklingsarbeid.  

Fylkeskommunane i Vest-Noreg deltek i dag i ei rad internasjonale organisasjonar og samarbeidsprosjekt.  Ein del av den internasjonale aktiviteten har vore samordna gjennom Samarbeidsrådet for Vest- og Sørlandet (SAVOS), og denne samordninga vil bli teke vare på gjennom Vestlandsrådet. Gjennom samarbeid, erfaringsutveksling og arbeidsdeling kan fylkeskommunane være aktive med mindre ressursbruk enn kvar for seg. Sjølv om fylka opptrer i internasjonale fora på individuell basis, vil Vestlandsrådet vere det organ som koordinerar fylka sine engasjement der dette er naturleg.

Vi vil

· Vestlandsrådet ønskjer å delta i utviklinga av internasjonal regionalpolitikk og skal etablere Vestlandet som ein aktiv aktør i internasjonale fora. 

· Vestlandsrådet skal ivareta Vestlandet sine interesser; primært i høve EØS-avtalen, men og i høve andre avtalar som får verknad for landsdelen sine interesser .

· Vestlandsrådet vil opptre samkjørt i dei tematiske gruppene i NSC.

· Vestlandsrådet vil arbeide for eit nært samarbeid mellom dei to regionkontor som representerar Vestlandet i Brussel. På sikt er målet å  representere Vestlandet med eit kontor.

· Vestlandsrådet vil arbeide for at dei kompetansesentra som blir etablerte innan opplæring i internasjonalt arbeide i fylka på Vestlandet blir knyte saman i nettverk.

· Vestlandsrådet vil delta aktivt i Europapolitisk Forum og i arbeidet med oppfølging av Europapolitisk Plattform

· Vestlandsrådet vil følgje utviklinga i Nordsjøen sin miljøtilstand og arbeide for permanent stogg i utsleppa frå atomgjenvinningsanlegget i Sellafield

	VESTLANDET:


ein attraktiv region for folk og næringsliv


ein region med høg verdiskapinga, basert på våre unike ressursar, i tråd med folket og næringslivet sitt behov 


ein region med aktivt folkestyre, god forvaltning og nærleik til avgjerdsprosessane.

